
   Каллех пуçланчĕ, тупата,

Çак çут тĕнче нуши...

Мĕн тупрăм эп сан çумăнта —

Çăтмах-ши, тамăк-ши?



Мĕн-ма пĕр сивĕннĕ чĕрем

Вутланчĕ çĕнĕлле?

Нивушлĕ шăннă пĕрчĕрен

Калча та кĕтмелле?



Персе ӳкернĕ кăйкăра

Чĕнет-шим-ха вĕçев?

Е тĕлĕк те тăрантарать

Хӳтевсĕр кĕлмĕçе?



Мĕскер ку — чăнлăх е юмах?

Кала-ха пĕрех хут,

Кала пĕртен-пĕрех сăмах —

Тăван-и эс е ют?



Сан куллуна, сан ăшшуна

Ĕненмелле-ши ман?

Ĕненĕттĕм те — ăш çунать:

Хăçантанпа курман!



Хăçантанпа, сан ытамун

Ачашлăхне туйса,

Вĕрин-вĕрин чупманăш юн —

Хаваслăн, тап-тасан!



Ак халь те симĕс пуйăспа

Эс вĕçнĕ аякка,

Мĕнле мулпа, мĕнле сăйпа

Эп тытăп кайăка.



Çук марччĕ-ха ăс паракан:

«Лăплан та сапăрлан...»

Анчах çавна илтмест-çке ман

Чĕремçĕм-шăпăрлан.



Мĕн-ма пĕлсе тăрсах тарать

Вăл канлĕх сăпкинчен,

Мĕн-ма тек асаплантарать

Хăйне кĕл пуличчен?



Çапла-çке ĕнтĕ, тупата,

Тĕнчемĕр тамаши.

Мĕн тупăп эп сан çумăнта —

Çăтмах-ши, тамăк-ши?

  